
40 milioi umek gabezia handiak dituzte herrialde aberatsetan 

OECD Garapen Ekonomikorako eta Kooperaziorako Erakundeko kide diren 26 herrialdeetatik 17tan gora egin du ume pobreen kopuruak azken hamar urteotan, eta tokian tokiko gobernuak egin dituzte horren erantzule 

ainara argoitia - DONOSTIA 

Haurren pobrezia murrizteko egitasmoek huts egin dute munduko herrialde aberatsenetan. Haietan ere bai. Izan ere, hobera barik okerrera egin da herrialde horietako askotan, azken hamarkadan. Unicef Nazio Batuen Haurren Laguntzarako Funtsaren arabera, 40-50 milioi ume pobrezia «erlatiboan» bizi dira, gaur, herrialde «industrializatuetan». Hau da, tokian tokiko batezbesteko diru sarreren erdiarekin egin behar izaten dute aurrera. Haur horiek oinarrizko gabeziak dituztela nabarmendu zuen atzo Carol Bellamy Unicefeko zuzendari nagusiak. Bellamyk esan zuen agintarien ardura dela Umeen Eskubideen Konbentzioan jasotakoa bete eta haiei pobreziatik ihes egiten laguntzea. 

Nazio Batuen Haurren Laguntzarako Funtsaren menpeko Innocenti ikerketa zentroak Haurren pobrezia, herrialde aberatsetan izenburuko txostena aurkeztu zuen atzo, Genevan. Txosten horretan, OECD Garapen Ekonomikorako eta Kooperaziorako Erakundeko kide diren herrialdeetako 26 herrialde guztira pobrezia maila aztertu dute. Bildutako datuekin bi zerrenda nagusi osatu dituzte. Batak, tokian tokian zenbat ume pobre dauden erakusten du, eta, besteak, haurren pobreziak azken hamar urteotan izan duen bilakaera. Datuak larriak dira. Izan ere, 1990. urtetik hona, 26 herrialdetik 17tan gora egin du ume pobreen kopuruak. «Haurren pobrezia murrizten ari den ustea dago, baina kontrakoa ari da gertatzen», ohartarazi dute, txostenean. Unicefen arabera, OECDko kide diren lau herrialdetan bakarrik lortu da pobrezia «erlatiboan» bizi diren umeen kopurua murriztea: Australian, Norvegian, Erresuma Batuan, eta Ameriketako Estatu Batuetan. Eta horietatik Erresuma Batuan eta AEBetan egin dira aurrerapauso handienak.Edozelan ere, urratsik handienak ere txikiak dira gaur egungo datuei erreparatuz gero. Izan ere, Ameriketako Estatu Batuetan bizi diren umeen %21, 9 hango batezbesteko diru sarreren erdiarekin bizi dira. Erresuma Batuan, berriz, umeen %15, bizi dira egoera horretan. Zentzu horretan, Norvegiakoak dira daturik positiboenak. Norvegian, %1,8 murriztu da haurren pobrezia azken hamarkadan. Gaur, umeen %3,4 bizi dira pobrezia «erlatiboan». Daturik onenak, berriz, Danimarka eta Finlandiakoak dira, ohi legez. Herrialde horietan umeen %3 bizi dira pobrezia «erlatiboan». Hala ere, badute zer hobetu. Izan ere, azken hamar urteetan %0,6 eta %0,5 egin du gora haurren pobreziak herrialde horietan, hurrenez hurren. Hala eta guztiz ere, eredutzat jarri ditu Unicefek. «Haurren pobrezia %10eko mailatik behera jaistea izan behar da herrialde aberatsen erronka. Eta helburu hori bete dutenek, berriz, %5etik jaistea jarri behar dute helburu. Eskandinaviak eredugarri izan behar du», nabarmendu dute txostenean. 
Gizarte zerbitzuak eta pobrezia 

Pobrezia gehitzen laguntzen duten faktoreak ere aztertu dituzte txostenean. Eta hauxe atera duten ondorio nagusia: «Gobernuek asko egin dezakete haurren pobrezia murrizteko». Gizarte zerbitzuetan eta gabeziak dituzten familiei laguntzen gehien inbertitzen duten herrialdeetan daude ume pobre gutxien. 

Danimarkan, Suitzan, Finlandian eta Belgikan, esate baterako, BPG Barne Produktu Gordinaren %10 bideratzen dute gizarte zerbitzuetara. Aldiz, haurren pobrezia %10etik gorakoa den herrialde askotan Grezian, Irlandan, eta Italian, adibidez askoz aurrekontu txikiagoa dute gastu sozialetarako, eta diru sarrera txikiko familiak babesteko. Pobreziaren kontrako planetan, gainera, ez dira haurrak aintzat hartzen herrialde horietako askotan. «Diru sarrera txikiko 50 urtez gorakoentzako izaten dira diru laguntza handienak, eta gasturik handienak 18 urtez beherakoek izaten dituzte», dio horren inguruan. 

P POBREZIA 

Definizio bat hitzartzeko eskatu du Unicefek 

Haurren pobrezia murrizteko pobrezia zer den definitzea ezinbestekoa dela gogorarazi die Unicef Nazio Batuen Haurren Laguntzarako Funtsak tokian tokiko herrialdeei. OECD Garapen Ekonomikorako eta Kooperaziorako Erakundeko kide diren herrialdeetan pobreak diren umeak aberatsak direlako «garapen bidean diren herrialdeetan» egunean dolar batekin bizi direnen aldean. Eta, aldiz, pobreak direlako euren herrialdeetan bizi diren gainerako umeen aldean, «aukera gutxi dituztelako aurrera egiteko». 

«Pobreziaren definizio bat hitzartzea behar-beharrezkoa da, eta bide batez haurren pobrezia gutxitzeko neurri bateratuak ere zehaztu behar ditugu», ohartarazi dute txostenean. Horretarako, zailtasun tekniko handiak daudela onartu du Unicefek, baina horiek ez direla traba bihurtu behar esan du. Haren esanetan, pobrezia zenbaterainokoa den zehazteko, balio «erlatiboak» eta «absolutuak» hartu behar dira aintzat. «Diru sarrerei begiratuta bakarrik ez dago umeen gabeziak zenbatekoak diren zehatz esaterik», dio.Pobrezia neurtzeko irizpideak zehaztu eta gero aldiro-aldiro berritu behar direla gogorarazi die Unicefek tokian tokiko gobernuei. Era berean, pobreziaren gehienezko maila zehazteko eta bete daitezkeen baino helburu handiagoak ez jartzeko ere eskatu die. «Ez da eman ezin dena eskaini behar». 

